
1. ԱՆՀՐԱԺԵՇՏՈՒԹՅՈՒՆԸ
Հաշվի առնելով «ՌՈՒՑՈԳ-ԻՆՎԵՍՏ» ներդրումային-շինարարական  հոլդինգի  կազմում  ընդգրկված «ՌԻԴ»  ՍՊԸ-ի (այսուհետ՝ Ընկերություն) կողմից ներկայացված ներդրումային ծրագիրը, Ընկերության, Տարածքային կառավարման և ենթակառուցվածքների նախարարության ու  Էկոնոմիկայի նախարարության միջև 25.03.2020 թ. կնքված Համագործակցության հուշագիրը՝ անհրաժեշտություն է առաջացել մշակելու սույն նախագիծը։ Վերջինիս նպատակն է հավանություն տալ ՀՀ Արագածոտնի մարզի Ապարան համայնքում իրականացվելիք  «Արագածոտնի մարզի Վարդենուտ, Արագած, Արայի և Շենավան բնակավայրերում տեղակայված ամառային և ձմեռային զբոսաշրջային, լեռնադահուկային, էկո-գյուղատնտեսական արտադրության կենտրոնի ստեղծման և ջրամբարի կառուցման «Արագած» ներդրումային ծրագրին (այսուհետ՝ Ծրագիր):
Ծրագիրը միտված է Հայաստանի Հանրապետությունում օրգանական գյուղատնտեսական մթերքների արտադրության կազմակերպմանը, համապատասխան ենթակառուցվածքների, այդ թվում՝ ջրամբարի կառուցմանը, ինչպես նաև զբոսաշրջության բազմազանության, այդ թվում միջազգային ստանդարտներին համապատասխան լեռնադահուկային սպորտային և ամառային առողջարանային ենթակառուցվածքների կառուցմանն ու շահագործմանը, և համահունչ է ՀՀ կառավարության կողմից որդեգրած տնտեսական զարգացման ռազմավարությանը:

2. ԸՆԹԱՑԻԿ ԻՐԱՎԻՃԱԿԸ ԵՎ ԽՆԴԻՐՆԵՐԸ
Օրգանական գյուղատնեսության առաջխաղացումը համաշխարհային տնտեսության զարգացման հիմնական միտումներից է: Այս ոլորտը Հայաստանի Հանրապետությունում դեռ գտնվում է կայացման փուլում: Ծրագիրը նախատեսում է սկզբնական շրջանում հիմնել 300 փոքր ֆերմաներ, որտեղ պետք է ներգրավվեն երիտասարդ ընտանիքներ, նախաձեռնվեն համապատասխան ուսուցման ծրագրեր, կազմակերպվի ստացված օրգանական գյուղատնտեսական արտադրանքի իրացումը: Աշխատանքի դիմաց ֆերմերներն ստանալու են աշխատավարձ: Նման մոտեցումը կնպաստի ՀՀ-ում օրգանական գյուղատնտեսական արտադրանքի կենտրոնի ստեղծմանը՝ մշտապես զարգացման հնարավորություններով:
Հայաստանի Հանրապետության բնական պայմանները թույլ են տալիս, որ զարգանա լեռնային զբոսաշրջությունը, մասնավորապես` լեռնադահուկային ուղղությունը: Լեռնադահուկային զբոսաշրջության կենտրոն դառնալու համար, հիմք ընդունելով զարգացած երկրների փորձը, անհրաժեշտ է ունենալ միջազգային ստանդարտներին համապասխան մի քանի ավաններ:
Հարկ է նշել, որ ՀՀ-ը՝ որպես լեռնային զբոսաշրջության ուղղություն, տարածաշրջանում գտնվում է ամենաթույլ դիրքերում.  որպես առաջատար հանդես է գալիս Վրաստանի Հանրապետությունը, որից հետո՝ Ադրբեջանի Հանրապետությունը։ 
Ներկայումս Հայաստանի Հանրապետությունում ներկայումս գոյություն ունի մեկ կայացած ամառային և ձմեռային հանգստավայր Ծաղկաձորի ռեկրեացիոն գոտում` ծովի մակերևույթից 1830-3000 մ բարձրության վրա` Թեղենիս լեռան արևելյան լեռնաճյուղավորումների վրա:
Այդ գոտում զբոսաշրջիկների մեծ մասը ՌԴ քաղաքացիներ են, երկրորդ տեղում են ԻԻՀ-ից ժամանող այցելուները: Հարկ է նշել, որ այս առումով Հայաստանը գտնվում է շահեկան դիրքում, քանի որ ռուս զբոսաշրջիկները կարող են ժամանել ՀՀ ներքին անձնագրերով:
Ծրագրով նախատեսված ամառային և ձմեռային հանգստավայրի տարածքն ունի էական մրցակցային առավելություն Ծաղկաձորի նկատմամբ. դահուկային սեզոնի տևողությունը 50 օրով ավելի է, իսկ տեղանքը 16 կմ-ով ավելի մոտ է Երևան քաղաքին:
Այսինքն, օգտագործելով տարածքի բնական առավելությունները և կառուցելով ժամանակակից լեռնադուհուկային ենթակառուցվածքներ՝ Հայաստանի Հանրապետությունը կստանա նոր հեռանկարային զարգացող կենտրոն: Բացի այդ, այլընտրանքային լեռնային համալիրի ստեղծումը հնարավորություն կստեղծի ձևավորել մրցակցային գնային միջավայր։
Ծրագրով նախատեսված է ամառային և ձմեռային հանգստավայրի կառուցում: Ամառային սպորտաձևերի, այն է՝ ձիարշավների, լեռնային հեծանիվներով զբոսանքների, մոտորանավակներով երթերի համար անհրաժեշտ ենթակառուցվածքների կառուցման և զվարճացնող միջոցառումների կազմակերպման համադրությամբ կկայացվի ամառային հանգստավայրը:
Արագած լեռան ստորոտին ժամանակակից լեռնային զբոսաշրջային նոր կենտրոնի կայացման պարագայում Հայաստանի Հանրապետությունը դիտարկվող ոլորտում կիրականացնի նշանակալի առաջընթաց քայլ:
Առանձնահատուկ նշանակություն կունենա Ծրագրի շրջանակում նախատեսված ջրամբարի կառուցումը, քանի որ այն կնպաստի գյուղատնտեսության զարգացմանը` մեծացնելով ոռոգվող հողամասերի մակերեսները: 
Նախատեսված է համայնքի բնակչությանը ոռոգման ջուրը տրամադրել անհատույց, ինչը կլուծի նաև համայնքի բնակիչների համար արդիական սոցիալական խնդիրները:

3. ԿԱՐԳԱՎՈՐՄԱՆ ՆՊԱՏԱԿԸ ԵՎ ԲՆՈՒՅԹԸ
Նախագծի ընդունման դեպքում հնարավորություն կստեղծվի Արագած և Վարդենուտ գյուղերի մոտակայքում տարածքներն օգտագործել այն կերպ, որ նկատելի ձևով կվերափոխվի Արագածոտնի մարզը, քանի որ զարգացման ուղղությունների ընտրությունը պայմանավորված է բնական գործոնների ուսումնասիրությամբ և ամբողջական գնահատմամբ, ինչպես նաև ընդհանուր առմամբ Հայաստանի Հանրապետության տնտեսության զարգացման առաջնահերթություններով:
Տարածքի զարգացման ուղղությունների օպտիմալ և առավել արդյունավետ ընտրությունն ունի սոցիալ-տնտեսական բարձր նշանակություն:
Ներդրումային ծրագրի իրականացման արդյունքում կստեղծվի 1,112 նոր աշխատատեղ: Էկոլոգիապես մաքուր գյուղատնտեսական արտադրանքի զարգացման, ինչպես նաև հյուրատների ձևավորման գծերով նախատեսված է փոքր տնտեսությունների ստեղծում, որոնք առանձին երիտասարդ ընտանիքների համար կծառայեն ինչպես բնակավայր, այնպես էլ կայուն եկամուտ ապահովող աշխատավայր:
Բացի այդ, գյուղատնտեսական համալիրի կայուն գործունեության համար նախատեսվում է ջրամբարի ստեղծում: Հարկ է նշել, որ դիտարկվող տարածքում ջրամբարի ստեղծման անհրաժեշտությունը պայմանավորված է եղել դեռ Հայկական ԽՍՀ գյուղատնտեսության զարգացման ռազմավարությամբ, ինչի համար նախորդ դարի 80-ական թվականներին պատրաստվել են նախագծային փաստաթղթեր:
Ծրագրով նախատեսված է ՀՀ-ում նախադեպը չունեցող լեռնադահուկային սպորտային ենթակառուցվածքների կառուցում (Միջազգային լեռնադահուկային սպորտի ֆեդերացիայի (FIS) ստանդարտներին համապատասխանող շուրջ 30 կմ սահուղիներ, ճոպանուղի, լեռնադահուկային կանգառներ): Նախատեսված է, որ լեռնային օդի, էկոլոգիապես մաքուր սննդի, սպորտային և զվարճացնող միջոցառումների համադրությունը թույլ կտա լեռնադահուկային ուղղության հետ մեկտեղ կազմակերպել նաև հյուրերի ամառային հանգիստը:
Այսինքն, Ծրագրով նախատեսված հանգստավայրը ներկայացվելու է որպես սպորտային զբոսաշրջության, ագրոզբոսաշրջության և էկոզբոսաշրջության կենտրոն: Համապատասխան շուկայի վերլուծության արդյունքում հիմնավորվում է, որ Ծրագրի իրականացման դեպքում սկզբնական փուլում նախատեսվում է 236.797 արտաքին և 199.339 ներքին զբոսաշրջային մուտքերի ապահովում:
Ընկերությունը պատրաստակամ է առաջիկա հինգ տարիների ընթացքում իրականացնել մոտ 93 մլրդ ՀՀ դրամի չափով ներդրում:
Ներդրումային ծրագրի իրականացման արդյունքում նախատեսվում է, որ Ընկերության կողմից առաջիկա տասը տարիների հարկային մուտքերը պետական բյուջե կկազմեն մոտ 34.8 մլրդ ՀՀ դրամ, իսկ գույքահարկի գծով հատկացումները համայնքային բյուջե` մոտ 5.34 մլրդ ՀՀ դրամ :

4. ՆԱԽԱԳԾԻ ՄՇԱԿՄԱՆ ԳՈՐԾԸՆԹԱՑՈՒՄ ՆԵՐԳՐԱՎՎԱԾ ԻՆՍՏԻՏՈՒՏՆԵՐԸ ԵՎ ԱՆՁԻՆՔ
Նախագիծը մշակվել է Էկոնոմիկայի նախարարության կողմից:

5. ԱԿՆԿԱԼՎՈՂ ԱՐԴՅՈՒՆՔԸ
Ընկերության կողմից Ներդրումային ծրագրի իրականացման արդյունքում Արագածոտնի մարզի Արագած և Վարդենուտ գյուղերի շրջակայքում կստեղծվի նոր ավան համաշխարհային մակարդակի գյուղատնտեսական համալիրով ու ամառային և ձմեռային հանգստավայրով: Ներդրումային ծրագրի իրականացման կլաստերային մոտեցումը տվյալ շրջանում հետագայում կառաջացնի «սատելիտ» ձեռնարկությունների զարգացման մուլտիպլիկատիվ էֆեկտ տնտեսության հետևյալ  ոլորտներում`
· «Առևտուր»
· «Հանրային սնունդ»
· «Լոգիստիկա»
· «Արտադրություն»
· «Գյուղատնտեսություն»
· «Սոցիալական ոլորտ»
«Սատելիտ» ձեռնարկությունները կունենան նաև սոցիալ-տնտեսական ազդեցություն, այսինքն` բնակչության զբաղվածության մակարդակի աճ, բյուջեի եկամուտների ավելացում` հարկային և այլ մուտքերի հաշվին, այդ թվում՝ Ապարան համայնքի բյուջե:

6. ԱՅԼ ՏԵՂԵԿՈՒԹՅՈՒՆՆԵՐ, ԵԹԵ ԱՅԴՊԻՍԻՔ ԱՌԿԱ ԵՆ
ՀՀ տարածքային կառավարման և ենթակառուցվածքների նախարարության, ՀՀ էկոնոմիկայի նախարարության ու Ընկերության միջև 15.05.2020 թ. կազմվել և վավերացվել է Համատեղ գործողությունների ծրագիր, որը համարվում է 25.03.2020թ. ստորագրված Համագործակցության հուշագրի մաս:
Ներդրումային  ծրագիրը պատշած կերպով ներկայացվել է Ապարան համայնքի Վարդենուտ և Արագած բնակավայրերում, և կազմակերպվել են համապատասխան լսումներ:
Հայաստանի Հանրապետության Արագածոտնի մարզի Ապարան համայնքի ավագանու կողմից 20.05.2021 թ. ընդունված որոշումով Ծրագրին տրվել է  հավանություն և հանձնարարվել է Ապարան համայնքի ղեկավարին` օրենքով իրեն վերապահված լիազորությունների շրջանակներում աջակցել Ծրագրի իրականացմանը:
Նախագծի ընդունման կապակցությամբ պետական բյուջեում երկարաժամկետում նախատեսվում է եկամուտների ավելացում՝ հաշվի առնելով իրականացվելիք ներդրումների տնտեսական ազդեցությունը, իսկ տեղական ինքնակառավարման մարմնի բյուջեում ակնկալվում է սեփականության եկամուտների ավելացում:

7. ԿԱՊԸ ՌԱԶՄԱՎԱՐԱԿԱՆ ՓԱՍՏԱԹՂԹԵՐԻ ՀԵՏ. ՀԱՅԱՍՏԱՆԻ ՎԵՐԱՓՈԽՄԱՆ ՌԱԶՄԱՎԱՐՈՒԹՅՈՒՆ 2050, ԿԱՌԱՎԱՐՈՒԹՅԱՆ 2021-2026ԹԹ. ԾՐԱԳԻՐ, ՈԼՈՐՏԱՅԻՆ և/ԿԱՄ ԱՅԼ ՌԱԶՄԱՎԱՐՈՒԹՅՈՒՆՆԵՐ
Նախագիծը բխում է ՀՀ կառավարության 2021-2026թթ. ծրագրի «2․5 ԶԲՈՍԱՇՐՋՈՒԹՅՈՒՆ» կետից։ Ծրագրի իրականացման արդյունքում կներգրավվեն նոր ներդրումներ, կստեղծվեն նոր աշխատատեղեր, կբարձրանա մարզի նկատմամբ գրավչությունը, կբարելավվի զբոսաշրջությունը, ինչը բնականաբար կունենա սոցիալ-տնտեսական բարձր նշանակություն մարզի և ամբողջ հանրապետության համար:
